
1. Կարգավորման ենթակա խնդիրը և իրավական ակտի ընդունման անհրաժեշտությունը.
Վերոնշյալ Նախագծի ընդունման անհրաժեշտությունը պայմանավորված է այն հանգամանքով, որ.
1. ՀՀ կառավարության 2024 թվականի փետրվարի 23-ի N 258-Ա որոշմամբ ստեղծվել է «ՋԻ ՍՈԼՅՈՒՇՆՍ» պետական ոչ առևտրային կազմակերպությունը (այսուհետ` ՊՈԱԿ):
2. ՀՀ վարչապետի 2024 թվականի մայիսի 6-ի N 411-Լ և մայիսի 7-ի N 415-Լ որոշումներով 2024 թվականի հունիսի 1-ից դադարեցվել է ՀՀ պետական եկամուտների կոմիտեի (այսուհետ` Կոմիտե) և ՀՀ ֆինանսների նախարարության (այսուհետ` ՖՆ) տեղեկատվական տեխնոլոգիաների վարչությունների գործունեությունները:
2. Ընթացիկ իրավիճակը.
Կոմիտեի և ՖՆ-ի տեղեկատվական տեխնոլոգիաների գործունեությունները դադարեցրած վարչությունների գործառությունները վերապահվել են ՊՈԱԿ-ին: Կոմիտեի նախագահի 2024 թվականի մարտի 21-ի N 321-Լ հրամանով հաստատվել է ՊՈԱԿ-ի կանոնադրությունը որտեղ սահմանվել է վերջինիս գործունեության առարկան և նպատակները: Բացի այդ, ՊՈԱԿ-ի կանոնադրությամբ սահմանված լիազորությունների շրջանակում Կոմիտեի նախագահի 2024 թվականի ապրիլի 4-ի N 387-Ա հրամանով հաստատվել է ՊՈԱԿ-ի խորհրդի նախագահի թեկնածությունը:
ՊՈԱԿ-ի աշխատակազմը կազմավորվել է Կոմիտեի և ՖՆ-ի վերոգրյալ վարչությունների հիման վրա: Միաժամանակ ՊՈԱԿ-ի տնօրենի կողմից 2024 թվականի մայիսի 29-ի N 1-Ա/ՋՍ հրամանով հաստատվել է վերջինիս կառուցվածքը և հաստիքացուցակը` ըստ պաշտոնային դրույքաչափերի:
ՊՈԱԿ-ի ֆունկցիոնալ գործառույթների ապահովման մասով Կոմիտեի և ՖՆ-ի համատեղ քննարկման արդյունքում, պետական միջոցների խնայման և գործառույթների փաստացի կրկնությունը թույլ չտալու նպատակով առաջարկվել է հաստիքացուցակը հաստատել առանց հաշվապահական հաշվառման, անձնակազմի կառավարման, գնումների գործընթացի և նյութատեխնիկական սպասարկման աշխատանքների համար պատասխանատու աշխատակիցների։ Հաստատված հաստիքացուցակի համաձայն ՊՈԱԿ-ի աշխատակիցների թվաքանակը բաղկացած է 89 միավորից, որից` 53-ը Կոմիտեի, 7-ը ՖՆ-ի տեղեկատվական տեխնոլոգիաների վարչությունների աշխատակիցներ են, իսկ 29-ը նոր լրացուցիչ հաստիքներ են: Լրացուցիչ հաստիքների անհրաժեշտությունը պայմանավորված է ՊՈԱԿ-ի գործառույթների շրջանակների ընդլայնմամբ:
ՊՈԱԿ-ի պահպանման ծախսերը նախատեսվում է իրականացնել Կոմիտեի 2024 թվականի պետական բյուջեով նախատեսված միջոցների հաշվին:
3. Կարգավորման նպատակը.
Նախագծով նախատեսվում է`
1. ՀՀ 2024 թվականի պետական բյուջեում կատարել համապատասխան փոփոխություններ և ՊՈԱԿ-ի 2024 թվականի յոթ ամիսների (հունիսի 1-ից սկսած) պահպանման ծախսերի ֆինանսավորմանը ուղղել շուրջ` 580.2 մլն դրամ, որից 481.5 մլն դրամն աշխատակիցների աշխատանքի վարձատրությանը, 2.0 մլն դրամը գործուղման գծով ծախսերին (ներքին գործուղումներ 0.3 մլն դրամ, արտասահմանյան գործուղումներ 1.7 մլն դրամ), իսկ 96.7 մլն դրամն օրենսդրությամբ սահմանված ՊՈԱԿ-ի ԱԱՀ-ի վճարմանը:
2. ՀՀ 2024 թվականի պետական բյուջեով Կոմիտեի գծով նախատեսված 1023 «Հարկային և մաքսային ծառայություններ» ծրագրում ավելացնել նոր 11014 «Տեղեկատվական տեխնոլոգիաների և դրանց հետ փոխկապակցված համակարգերի կառավարում» անվանմամբ միջոցառում, որի միջոցով կիրականացվի ՊՈԱԿ-ի պահպանման ծախսերի ֆինանսավորումը:
Նախագծի ընդունման դեպքում ՀՀ պետական բյուջեի եկամուտներում և ծախսերում ավելացումներ կամ նվազեցումներ չեն նախատեսվում, ինչպես նաև Նախագծով առաջարկվող նվազեցումների արդյունքում հետագայում ՀՀ պետական բյուջեի հաշվին նշված գումարի չա-փով ֆինանսական միջոցների վերականգնման անհրաժեշտություն չի առաջանա:
4. Ակնկալվող արդյունքը.
Նախագծի ընդունման արդյունքում ակնկալվում է 2024 թվականի յոթ ամիսների ընթացքում ապահովել ՊՈԱԿ-ի բնականոն գործունեությունը, որն էլ իր հերթին կապահովի տեղեկատվական տեխնոլոգիաների ոլորտում ծառացած մարտահրավերների և խնդիրների լուծման ընթացքը:
5. Կապը ռազմավարական փաստաթղթերի հետ.
Նախագծի ընդունումը պայմանավորված է՝ Հայաստանի Հանրապետության կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշման 5.5-րդ կետով, որի համաձայն՝ պետական կառավարման համակարգի արդյունավետությունն ուղղակիորեն կապված է հանրային միջոցների արդյունավետ ծախսման հետ:
6. Նախագծի մշակման գործընթացում ներգրավված ինստիտուտները և անձինք։ 
ՀՀ պետական եկամուտների կոմիտե:
